
Qasigiannguani, Qeqertarsuarmi, Kangaatsiami, Narsami Nanortalimmilu mittarfinnik 

sanaartornissamut aningaasalersuinissaq qulakkeerniarlugu Naalakkersuisut sulineq 

aallartissagaat peqquneqarnissaannik Inatsisartut aalajangiiffigisassaattut siunnersuut. 

(Inatsisartuni Siumup eqimattaa) 

 

 

 

Akissuteqaat 

(Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisoq) 

 

 

Aappassaanneerneqarnera  

 

 

Naalakkersuisut sinnerlugit siullermik pingaarnertullu Sanaartornermut Ataatsimiititaliaq 

sukumiisumik isumaliutissiissuteqarneranut qutsavigaara. 

 

Naalakkersuisut paasivaat ataatsimiititaliami amerlanerussuteqartut tassaasut Demokraatit, 

Inuit Ataqatigiit aamma Atassut, siunnersuutip akuerineqarnissaa inassutigigaat. 

 

Ataatsimiititaliap oqaatigaa nunatsinni assartuussinermut attaveqaasersuutit 

ineriartortinneqarnerat ungasissumut inuiaqatigiinni aningaasaliinertut, suliassat ataasiakkaat 

aningaasaqarnikkut imminut akilersinnaassusaannit sivisunerusutut, isigineqartariaqaraluartut. 

 

tamatuma kingorna ataatsimiititaliap oqaatigaa attaveqaasersuutit nutaat imminermini nunap 

immikkoortuani ineriartortitsinermik qulakkeerisussaanngitsut, iluanaarutissatut 

naatsorsuutigineqartunut ilaatigut najukkami pissutsit inuussutissarsiornikkullu periarfissat 

apeqqutaasussaasut. Taamaattumik ataatsimiititaliap oqaatigaa mittarfiliassat ataasiakkaat 

periarfissaqarfii, taakkua ataasiakkaatigut tunngavigisaat aallaavigalugit 

nalilersorneqartariaqaraluartut. 

 

Naggasiutigalugu ataatsimiititaliap pingaaruteqartutut isigaa, piareersaalluni suliaqarneq 

ingerlasoq suliassat ataasiakkaat piviusunngortinneqarsinnaassusaannik, taakkualu iluanni 

aningaasaqarnikkut inuiaqatigiinnilu tunngavigisanik, paasinarsisitsisussaasoq. Tassunga 

atatillugu ataatsimiititaliap pingaartippaa nutaanik mittarfiliortoqassappat, taakkua mittarfiit 

ilusaannut atuuttumut ataqatigiissillugu nalilersorneqassasut. 

 

Naalakkersuisut ataatsimiititaliap isummersornerinut tamakkiisumik isumaqataapput. 

 

Naleqqamiit ataatsimiititaliami ikinnerussuteqartutut oqaaseqaatit, suliaqarnerup 

ingerlaqqinneranut atatillugu, Naalakkersuisut tusaatissatut tiguaat. 

Taamatut naatsumik oqaaseqarlutik Naalakkersuisut siunnersuutip akuerineqarnissaa 

inassutigaat. 

 


